
    各位評判老師、各位同學，逐家好！（鞠躬行禮）我是第（xx）號，今仔日我欲朗讀个題目是：「破病的時陣」。
    古早人講：「千斤的重擔有人擔，四兩的病痛無人替。」這句俗語若是無身苦病痛的人，是真歹去體會著的。

    有一擺，台語老師咧教阮台語詩的時，佇伊所作的詩內底，講著做老母的人對囝的犧牲佮付出，其中有一段詩句按呢寫：
「...半暝發燒，哼哼呻喊阿娘，
佇我目屎閃爍的光影，
看著你憂愁毋甘的面容，
恬恬坐床頭，陪我到天光...。」
我深深感受著詩句所描寫的彼款心情，因為阮老母著是按呢啦！
    會記得是舊年我去予同學穢著（ùe diorhn）「腸仔病毒」彼擺，人實在有夠艱苦的，胃腸無爽快，欲吐閣吐袂出來，發燒三、四工，頭殼連鞭痛連鞭楞，規身軀痠痛甲擋袂牢，身軀頂閣會起水泡，講偌艱苦就有偌艱苦啦！我規工踮厝內無法度去讀冊。阿母看我按呢，除了[image: image1.png]


我去予醫生看，嘛干焦會當規日陪佇我的身軀邊流目屎爾，半暝仔發燒阿母才是艱苦，規暝攏無睏，伊真正是坐佇眠床邊陪我到天光！
    破病的時陣逐家攏對我誠好，無閒的阿爸定定走來我的房間，摸我的頭殼額仔看猶有燒無；阿兄袂閣再小可就共我罵；阿姐竟然閣會來眠床邊欲共我飼糜。哈哈！破病竟然有遮呢好命！厝內底的人相紲（sùe）對我好，我煞感覺若像公主仝款。自彼擺了後，我就誠聽阿母的話，注重衛生、骨力洗手，不管時喙掩紮牢牢，隨時會當提起來掛。阿母嘛叫我毋通揀食，逐項食營養才會平均，身體才會勇健較袂破病。
    聽醫生講雖然捌著過腸仔病毒的人，伊的免疫力（bhian-ik-lik）至少會當維持數十年，毋過，若是去穢著無仝款型的「腸仔病毒」，嘛是會破病呢！細菌佮病毒已經活佇地球比人較久矣！想想咧嘛有影，所有的死佇塗跤的生物，攏嘛是[image: image2.png]


負責分解掉的，按呢講起來，真正統治地球的，實在是遮个予咱破病的細菌佮病毒呢！這嘛算是我破病了後才去想到的啦！
    我个演講到遮結束，多謝逐家！（733字4~5分）
